
Прыкметны след у мастацкім жыцці Пінска пакінуў Яўген Пятровіч 

Пулхаў. Ён нарадзіўся ў 1908 годзе ў Баранавічах у сям'і чыгуначніка. Яго 

бацька пераехаў з сям'ёй у Пінск у пачатку 20-х гадоў. Пасля заканчэння 

рэальнага вучылішча Яўген працаваў землямерам, але яго заўсёды цягнула да 

жывапісу. Настаўнікам таленавітага юнака стаў Фёдар Лаўроў, які прылучыў 

пачынаючага мастака да афармлення Палескага кірмашу. Мала захавалася 

карцін гэтага перыяду: усяго некалькі невялікіх эцюдаў ужо незахаваўшыхся 

пінскіх царквушак і каплічак, выкананых алейнымі фарбамі. Аднак 

сапраўдным майстрам Яўген праявіў сябе ў акварэлі.  

Любімыя тэмы яго акварэляў - яблычныя нацюрморты і малюнак 

кветак. Да 30-годдзя Перамогі над фашысцкай Германіяй напісаў цыкл 

гравюр "Поверженный фашизм", "Никто не забыт...", "Качин Михаил". Шмат 

працаваў Пулхаў у галіне дэкаратыўна-прыкладнога мастацтва: распісваў 

керамічныя гаршкі, драўляныя талеркі і інш. Выдатна атрымлівалася ў яго 

лясная скульптура з сучкоў і карэньчыкаў. 

Пасля вайны мастак працаваў метадыстам у абласным Доме народнай 

творчасці, аб'ездзіў усё Палессе ў пошуках самадзейных майстроў. 

Пачынаючы з 1953 года, Яўген Пятровіч кіраваў выяўленчай студыяй у Доме 

піянераў. Выдатнік народнай адукацыі Яўген Пулхаў выхаваў цэлую плеяду 

прафесійных мастакоў. Яго вучнямі былі Барыс Хургель, Мікалай Байрачны, 

Яўген Шатохін, Навум Шэер, Андрэй Вярэніч, Наталля Галушка і інш. 

Вядомы крымскі мастак Уладзімір Кіркевіч, які вучыўся ў Пулхава ў пачатку 

50-х гадоў, піша: "...будучы школьнікам, я запісаўся ў малявальны гурток 

Пінскага Дома піянераў і школьнікаў. Гуртком кіраваў мастак-акварэліст 

Яўген Пятровіч Пулхаў - вялікі майстар акварэлі, вельмі пісьменны, душэўны 

выхавальнік і педагог, выдатны чалавек. Я не памятаю выпадку, каб ён быў 

разгневаны, або крычаў на вучняў, ці выказваў, відавочна, нейкую 

незадаволенасць. Як ён радаваўся кожнаму добраму малюнку вучня, але і 

пры няўдачы падтрымліваў, падбадзёрваў цёплымі словамі і тактоўна ўказваў 

на недахопы. За дзесяцігоддзі педагагічнай дзейнасці Я. П. Пулхаў выхаваў 



 

 

сотні мастакоў і проста аматараў жывапісу... Да гэтага часу памятаю ўрокі Я. 

П. Пулхава, нашы сумесныя паходы на прыроду, на эцюды. І асабіста Я. П. 

Пулхаў прывіў мне любоў да акварэлі, раскрыў "сакрэты", прыёмы 

акварэльнага жывапісу". 

За сваю шматгадовую працу Я. П. Пулхаў атрымаў: Ганаровую 

грамату, значок «Отличник народного образования», значок «За активную 

работу с пионерами», медалі «За доблестный труд. В ознаменование 100-

летия Ленина» і «Ветеран труда». 

Неаднаразова Я. П. Пулхаў ўдзельнічаў у розных выставах. Вялікі 

поспех мелі дзве размаляваныя керамічныя вазы на выставе беларускай 

народнай творчасці ў Маскве ў 1955 г.  

У 1983 годзе ў Пінскай гарадской карціннай галерэі адбылася  

персанальная  выстава  карцін, прысвечаная 75-годдзю з дня нараджэння 

мастака. 

Яўген Пятровіч памёр у 1992 годзе. 

У 2000 годзе  у  Музеі Беларускага Палесся была арганізавана вялікая 

выстава твораў як самога Яўгена Пулхава, так і яго шматлікіх вучняў.  

У 2018 годзе ў Музеі Беларускага Палесся адкрылася экспазіцыя 

мастацкіх работ Я. П. Пулхава, прысвечаная 110-годдзю з дня нараджэння 

мастака і педагога. 

